
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
মা

হ’ল, এক বুড়ো তাঁর দিকে চাইলো ক্রোধ-বক্রিম দৃষ্টিতে। মা তার দিকে চেয়ে সংযতকণ্ঠে বললেন, কি চাও তুমি?

 কিছু না।

 একজন ব’লে উঠলো···বুড়ি—চোর কোথাকার।

 আমি চোর নই, মা গর্জন করে উঠলেন।

 দেখ্তে দেখ্তে চারপাশে বেশ একটা ভিড় জমে গেলো।

 কি, কি, ব্যাপার কি?

 একটা গোয়েন্দা।

 চোর···।

 কে, ঐ বুড়ি?

 চোর হলে কখনো চেঁচায়?

 মা জোর গলায় বলেন, আমি চোর নই। কাল ওরা রাজনৈতিক আসামীদের বিচার করেছে। তাদের মধ্যে একজন···পেভেল একটা বক্তৃতা দিয়েছিলো···এই সেই বক্তৃতা···আমি লোকদের কাছে তা বয়ে নিয়ে যাচ্ছি, যাতে তারা এ পড়ে সত্য চিন্তা করে। এই বলে কাগজ বের ক’রে উঁচুতে দুলিয়ে ভিড়ের মধ্যে ফেলে দিলেন।

 একজন ব’লে উঠলো, এতে বখ্শিস যা মিলবে তা বিশেষ লোভনীয় নয়।

 হাঁ।

 মা দেখলেন, সবাই কাগজ হাতাহাতি ক’রে নিয়ে পকেটে, বুকে গুঁজে রাখতে লাগলো। উৎসাহিত হ’য়ে আরো কাগজ ছড়াতে ছড়াতে বললেন, এর জন্য, মানুষের কাছে এই পবিত্র সত্য প্রচার করার জন্য, আমার ছেলে এবং তার কমরেডরা নির্বাসিত হয়েছে।—

